
FAAMATALAGA O TUPE A LE  

MALO O TAUSAGA LUMANAI  

2010/2011 – 2012/2013 

 

E tusa ai ma aiaiga i lalo o le Tulafono o Pulega o Tupe a le Malo 2001 o loo moomia ai 

le lipoti atu o le Afioga i le Minisita o Tupe o le Faamatalaga o Tupe a le Malo e le gata o 

le tausaga faaletupe ae mo tausaga e lua o lumanai  (Forward Estimates).  

 

O le Faamatalaga o Tupe a le Malo o tausaga 2010/2011 – 2012/2013 o loo faailoa mai ai 

vaegatupe o loo i totonu o lenei Faamatalaga o Tupe a le Malo e aofia ai Tupe Maua ma 

Tupe Faaalu e matagaluega ma faalapotopotoga o loo maua fesoasoani mai le malo mo le 

tausaga faaletupe 2010/2011 ma le lua tausaga o lumanai. 

 

O lenei Faamatalaga o Tupe a le Malo i totonu o le tolu tausaga sa fausia aua le 

naunautaiga ia lelei le faasoasoaina o vaegatupe ma isi aseta ae le gata i lea e mafai foi 

ona mataituina tupe maua ma tupe faaalu i le tolu tausaga faaletupe o lumanai. 

 

O lenei vaega o le Faamatalaga o le Tala o le Tupe o loo maioio mai ai mataupu se tolu; 

(i) O le vaega muamua o le iloiloga, e faaaogaina iai fuainumera mo tupe maua ma 

tupe faaalu o le Tala ole Tupe, o le aafia ai o le tamaoaiga mo tausaga o lumanai.  

 

(ii) O le vaega lua o loo faamanino atu ai Tala o le Tupe ua tuuina atu i matagaluega 

taitasi e faatinoina ai a latou auaunaga faapea ai ma tupe maua.  

 

(iii)O loo manino ai foi ma tupe na totogi e le Malo ma tupe sa faapea ona faamauina.  

 

O le tele o tausaga o loo saisaitia pea le gafatia o tupe maua a le Malo I se tausaga se tasi 

le faatupeina o le Tala o le Tupe. O se tulaga e le mafai ona alofia e atunuu laiti o loo 

faamoemoe le atinae ma le tamaoaiga i le faagaoioina o atinae I totonu o le atunuu 

aemaise o atunuu i fafo mo le siitia o tupe maua sei vagana ua faaofi ni faiga faavae fou 

mo le siitia o lafoga tausaga taitasi aemaise o le tausisia e tagata le totogiina o lafoga. 

 

I le tulaga o tupe faaalu o le Tala o le Tupe, ua faaitiitia ona o le pau o tupe maua. Afai o 

le tulaga lea e taumafai foi le Malo ina ia faaitiitia tupe faaalu ma ia faatoa aitalafu lava le 

Malo mo se atina’e e maualuga le sao i le tamaoaiga ae le o le aitalafu mai mo le 

totogiina o galuega faatino. Mo le tolu (3) tausaga o lumanai o lenei Faamatalaga o Tupe  

a le Malo e faamoemoe o le a atina’eina le tamaoaiga ma faatupulaia meatotino a le 

Malo. O le a mata’ituina foi polokalame faata’atitia a matagaluega a le Malo ia mautinoa 

o lo’o alu aoga tupe ae le gata i lea o le si’itia o le auaunaga ia lelei ae le tele ni tupe e 

faaaluina ai.  

 

I lona aotelega, o le faasiliga o tupe faaalu na i lo tupe maua o loo fuafuaina e siitia 

maualuga i le 2010/11 i le $150.7 miliona ma faaitiitia lea i le lumanai ona o le faaitiitia o 

tupe mo atinae mai nonogatupe ma fesoasoani mai fafo. E 4% e pa’u ai tupe maua mama 

a le Malo ma tupe e maua mai tatou paaga mai fafo. I le lua tausaga o lumanai e fuafua o 

le a si’itia lenei vaegatupe i le 2% mo leisi lua (2) tausaga o lumanai. Ae 3% o le a pa’u ai 

tupe faaalu mo leisi lua (2) tausaga o lumanai. 

 

 

 
 

Aotelega o Tulaga Moomia mo Faaunegatupe 

I le Tulafono Taufaaofi o le Faatatauina o Tupe, e faavae le faatulagaga o tupe faaagaga i 

faamaumauga faa–tausi tusi.  O le faailoa atu o le faamatalaga o tupe i tausaga lumanai 

(forward estimates), o lea ua faia ai le faaiuga a le Malo, o le a faavae uma le faatulagaga 

o tupe faaagaga agai i le faigafaavae faa-fuainumera o Faamatalaga o Tupe Maua ma 

Tupe Faaalu a le Malo (Government Finance Statistics Manual 2001). O lenei folasaga o 

le a faafaigofie ai ona iloilo galuega faatino a le Malo ma le tamaoaiga faapea ai nisi o 

vaega tumavae. O le faaaogaina o lea faigafaavae, e unaia ai le suesueina atili o galuega 

faatino a le Malo ma lona aafia ai o le atunuu lautele,  faapea vaega taitasi o le tamaoaiga.  

Talu ai ona o le tele o Malo o le lalolagi o loo faaaogaina lenei faigafaavae (GFSM2001) 

mo le faatulagaina o a latou galuega ma fuafuaga, o le a faigofie ai e le tatou Malo ona 

faatautaia faatusatusaga ma atunuu o le lalolagi i le faaaoga ai o lenei faigafaavae. 

O loo faailoa atu i le Ata Faasolo 2 o loo i luga le siitia maualuga o le moomia o se 

faaunegatupe i le 2010/11 e $126.6 miliona faapea ma le $126.0 miliona i le 2011/12 ma 

le $86.0 miliona i le 2012/2013.  

 

O le faamatalaina o aotelega o faaunegatupe i le GFSM2001, o loo aumai ai fautuaga 

eseese e limataitai ai  faigafaavae tau tupe a le Malo.  O le sini autu ina ia faailoa atinae a 

le Malo e moomia ai faaunegatupe ma faatautaia ai se sailiiliga mo le faatupeina.   

O le aotelega o faaunegatupe o loo mafai ona atagia ai le aafiaga o faiga faavae a le Malo 

i le tamaoaiga, a’o vaega eseese o aseta tau tupe ma aitalafu e mafai ona atagia ai aafiaga 

patino i vaega taitasi (pei o le aafiaga o nonogatupe mai le Faletupe Tutotonu i luga o 

tupe taamilo ma le tau o le soifuaga; o le aafiaga o nonogatupe i le lotoifale i luga o tului, 

atinae tetele ma le faatuputupulaia o le tamaoaiga). 

Tupe Maua 

O le Ata Faasolo 3 o loo tuuina atu ai tupe o loo faamoemoe e maua mai i vaega eseese o 

le tamaoaiga. O le aofaiga o tupe maua a le Malo o le a pa’u i le 7% ona o le pa’u i 

fesoasoani e maua mai tatou paaga aemaise o tupe toe faaolaina mai ona o le auaunaga o 

lo’o faatinoina. E faamoemoe o le a faaauau ai pea le pa’u o fesoasoani i leisi lua tausaga 

o lumanai. 

 

 

Tiute ma Lafoga 

O lo’o fuafua e si’itia lafoga e aoina mai i le 2010/2011 i le 13% e mafua mai i le si’itia o 

tupe e maua mai lafoga o oloa ma auaunaga aemaise o lafoga o fefaatauaiga ma atunuu i 

fafo e mafua lenei si’itaga ona o le si’itia o  manaoga lautele e afua mai lea i galuega 

tetele o lo’o faatinoina e faaleleia ai afioaga ma nuu sa faaleagaina e le sunami. 

O loo faamoemoe o le 2011/2012 ma le 2012/2013 e faamoemoe o le a toe foi le tulaga o 

le tamaoaiga i le tulaga lelei sa iai ma o le a siitia foi tupe maua mai lafoga ma tiute i le 

6%, e iai le masalosaloga o le a si’itia le tamaoaiga i le faaiuiu ai o aafiaga o tamaoaiga o 

le lalolagi aemaise o le sunami ia Setema 2009. 

Fesoasoani mai Fafo 

O tupe e maua e le Malo mai fesoasoani mai paaga mo atinae o loo faamoemoe e pa’u 

maualuga i le 2010/11 i le 33% pe a fua i le 2009/2010 e aofia ai ma tupe sa fesoasoani 

mai ai tatou paaga mai fafo i le vaitaimi o le sunami ae 22% le pa’u pe a aveeseina ai tupe 

maua mai le sunami. O leisi mafuaaga o le faaitiitia ona o nisi o polokalame ua lalata ina 

mae’a. 

 

E ese mai nei fesoasoani mai paaga mo atinae, ua faapea foi ona faamanuiaina feutanaiga 

a le Malo ma nisi o a tatou paaga mo le tuuina mai o se nonogatupe e laititi le tului aua le 

faatupeina o atinae mo le Tala o le Tupe e unaia ai le tamaoaiga i lenei vaitaimi faigata.  

O faiga faavae o le GFS o le a faapea ona faamauina ai lenei nonogatupe o se vaega tupe 

e faatupeina ai le Tala o le Tupe. 

Isi Tupe Maua 

O le faaitiitia o isi tupe maua mo le 2010/11 ma tausaga o lumanai e mafua mai i le pau o 

tupe maua mai aseta a le Malo ma Tupe Maua Mai le Faatauina o Oloa ma Auaunaga.  

Tupe Faaalu 

O le aofai o tupe alu a le Malo e faaaoga ai le GFS (Ata Faasolo 4) mo le 2010/2011 e 

fuafua e pa’u i le 7%. E ui o lo’o alu i luga le vaegatupe mo totogi ona o le si’itaga lautele 

a le aufaigaluega a le Malo aemaise o le faasa’osa’oina o totogi a Faiaoga ma Leoleo, i le 

aotelega o lo’o pa’u tupe alu i le faaaogaina o oloa ma auaunaga ona ua iai polokalame 

tetele a le Malo ua maea ona faatinoina e pei o le suiga o le itu e feoai ai taavale aemaise 

ua tele ina mae’a isi atina’e tetele ma ua faaitiitia foi tupe e fesoasoani atu ai le Malo mo 

nei atina’e i le lumanai. 

I le Ata Faasolo 5 o i lalo, o loo tuuina atu ai le suiga o meatotino a le Malo ma o loo 

faamoemoe e pau i le 9.0% i le 2010/11 ona toe siitia laititi ai lea i le lua tausaga o 

lumanai.  E ui i lea siitaga, o le a maulalo atu na i lo le tulaga sa iai i le 2009/10. O atinae 

a le Malo o loo fuafuaina mo le 2010/11 ma le lua tausaga o lumanai o loo atagia mai o le 

tele o nei atinae o fale ma fausaga eseese ma e talitonu o lea faateleina ai foi meatotino a 

le Malo i le lumanai.   

 

 



 7 

Isi Auala e Faavasega ai Tupe Faaalu ma Tupe Maua 

E pei ona sau ai, o tupe e maua mai ma tupe e totogi atu e pei ona faamauina i le 

Tulafono Taufaaofi o le Tala o le Tupe, e faamauina i le taimi e faatino ai.  E faatoa 

faamauina tupe i le taimi e maua pe faaaluina ai. O le sini autu o lenei taumafaiga o le 

faamautinoaina lea o tupe o loo maua mai pe faaaluina o loo faaaluina e tusa ai ma le 

agaga o le tulafono ma le sini na fuafuaina ai. O lena faiga o loo manino mai ai lona aoga 

e fuafua lelei ai ma mataituina ai le faaalu ma le maua mai o tupe a le Malo. 

Talu mai ona uma ona suia auala ma faiga a Malo e faamauina ai tupe totogi ma tupe 

maua, e tele ni suiga o le tamaoaiga ma manaoga fou mo le suia o lea faiga faavae.  

O le faaaogaina o le faiga faavae mo le Faamauina o Fuainumera o Tupe Faaalu ma Tupe 

Maua a le Malo (Government Finance Statistics (GFS)) o le a fesoasoani tele i le iloiloga 

o aafiaga o le tamaoaiga e mafua mai i le Tala o le Tupe faapea ai ma le ogatasi ma fua 

faatapulaa o le Tala o le Tupe. O lenei faiga e mautinoa ai o le a faamauina suiga o 

meatotino ma aitalafu e faatupeina tupe faaalu a le Malo, e moomia ona o se pa’u I tupe 

maua. O lenei faiga e faapea foi ona faamauina ai tupe e maua mai nonogatupe a le Malo 

mo lea faamoemoe ae le o le faamauina o se tupe maua. Ona o lenei tulaga, o lea ua 

mafai ai ona faia ni faatusatusaga o le tulaga o tupe maua ma tupe faaalu a Malo ma isi 

atunuu ma ua faapea foi ona avea ma folasaga masani i totonu o le Lauga a le Minista o 

Tupe. 

O le Ata Faasolo 6 o loo sosoo ai o loo tuuina atu ai le iloiloga o faamatalaga o tupe maua 

ma tupe faaalu a le Malo faapea ai ma tupe maua ua tuu eseina ai lafoga o loo totogi e 

matagaluega a le Malo i isi vaega o le Malo e pei ona faavaeina i le GFS. O le eseesega 

tele o le Ata Faasolo 6 ma le Ata Faasolo 3 o le tuu eseina lea o lafoga ma tiute e totogi e 

matagaluega a le Malo i le isi e pei ona faamatalaina i le vaega o Tupe totogi e tuu eseina 

ai tupe maua mai lafoga mo le Malo o loo i le Ata Faasolo. 

O le pusa o loo sosoo ai o loo faavasega atu ai tupe ua fuafuaina e faaalu e le Malo ma 

tupe faaalu e faaaogaina iai le folasaga o le GFS. O le eseesega tele i nei fainumera o le 

tuueseina lea o tupe faaalu (lafoga, tiute, VAGST, ect) e totogi e le Malo ia te ia lava. 

Aotelega o Tupe Totogi ma Tupe o loo Fuafuaina e Maua e le Malo 

O le Ata Faasolo 8 o loo tuuina atu ai tupe o loo fuafuaina e maua ma tupe o le a totogi 

atu e le Malo mo le 2010/11 ma tausaga e lua o muamua.   

Tupe Aoina mai e le Malo i le aotelega e si’itia i le 19% i le tausaga faaletupe 2010/2011, 

mo tausaga e lua o lumanai e fuafua e si’itia i le 5% . O Tupe Alu a le Malo e fuafua e 

pa’u i le 4% ma faaauau atu ai lava i leisi lua tausaga o lumanai. 

FAAMATALAGA O MATAFAIOI TAU TUPE A LE MALO 

 

O le Tala Faatatau Autu o le Tupe 2010/2011 ma Tala o le Tupe i le isi lua tausaga 

2011/2012 ma le 2012/2013, ua tuufaatasia e faavae i nisi o taiala aloaia o pulega tau tupe 

faatuatuaina e pei ona aiaia i le Tulafono o Pulega o Tupe a le Malo 2001. O ia taiala e 

aofia ai: 

 

a. Le pulea o aitalafu atoa a le Malo i le tulaga faamaoni ma talafeagai e faapea e 

tuuina atu ai se puipuiga e faasaga i tulaga tulai mai e faapea e mafai ona i ai, 

aafiaga feteenai i luga o le tulaga aotele o aitalafu a le Malo i le lumanai;  ma 

e. Faamautinoaina e faapea i totonu o soo se polokalame o nonogatupe o le aofaiga 

aoao tetele o tupe faaalu a le Malo i tausaga faaletupe taitasi ia le sili atu nai lo le 

aofaiga aoaotetele o tupe maua (e aofia ai nonogatupe) i le tausaga faaletupe lava 

e tasi; ma 

i. Faataunuuina ma faatumauina tulaga o le aogā o tupe maoti a le Malo ua tuuina 

atu ai se puipuiga faasaga i tulaga tulai mai e faapea e mafai ona iai aafiaga 

feteenai i luga o aogā o tupe maoti a le Malo i le lumanai; ma  

o. Pulea ma le faaetete lamatiaga tau tupe e feagai ma le Malo; ma  

u. Tulitulimatagauina faiga faavae o loo ogatasi ma se laasaga tatau e ono silafia 

mamao ai le tulaga ma le malosiaga o fua faatatau o lafoga mo tausaga o lumanai; 

ma  

f. Ia talafeagai ma taga tutusa taiala ma faigafaavae o le Taiala o le Atinae o Samoa 

2008 – 2012 ma faigafaavae e faavae ai faaiuga a le Kapeneta ma tapulaa 

faatulagaina o tupe faaalu a Matagaluega ma atinae a le Malo i le tausaga nei ma 

le lumanai. 


